
EAEko gazteen erdiek euskaraz ondo ez dakitela aitortu dute 

15 eta 29 urte arteko gazteentzat gaur egungo arazorik larriena etxebizitza da, oso garesti daudelako.

 
iñigo bilbao - BILBO 

Arabako, Bizkaiko eta Gipuzkoako gazteen %52k aitortu dute derrigorrezko hezkuntza amaitutakoan ez direla euskaraz zuzen hitz egiteko gai. Oso gutxi dira, %17 baino ez, ingelesez hitz egin dezaketenak, eta gazteen %28k gaztelaniarekin arazoak dituzte. Datuok Eusko Jaurlaritzak kaleratu berri duen Gazteen Argazkiak 8 txostenean ageri dira. Jaurlaritza 1996an hasi zen inkesta hori egiten, gazteek politikari eta gaur egungo gaiei buruz duten iritzia aldian-aldian ezagutzeko. Orain aurkeztu dituen datuak 2004an EAEko herritarrei buruz egindako hiru ikerketa soziologikotik bildu dituzte. Txostena 15 eta 29 urte bitarteko gazteek emandako erantzunak gehitzearen emaitza da. Guztira, 3.430 15 eta 29 urte bitarteko gazteei egin diete galdeketa. Landa-lana Ikertalde enpresak egin zuen. 

- EGUNEROKO BIZITZA: Arabako, Bizkaiko eta Gipuzkoako gazteek euren bizitza pertsonala orokorrean ona dela uste dute. Bizi duten arazorik handiena etxebizitza dela esan dute (garestiegia delako), langabezia ondoren, eta arazo ekonomikoak eta ezberdintasun sozialak jarraian. Bizitzan gehien miresten dituzten pertsonak kirolean, musikan eta zineman edota telebistan aritzen direnak dira. 

- HEZKUNTZA: Inkesta bete duten gazteek ontzat eman dute hiru herrialdeetan eskainitako derrigorrezko hezkuntza, baita Lanbide Heziketa ere. Lanbide Heziketak laneratzeko eskaintzen duen prestakuntza ona dela uste dute; dena dela, aukera egin behar izanez gero argi utzi dute nahiago dituztela unibertsitateko ikasketak. Garrantzi handia eman diete hizkuntzei, baina, beren ustez, gazteek ez dute euskara edo ingelesa ondo menperatzen 16 urterekin, derrigorrezko hezkuntza bukatzean. 

- KIROLA: Gazteek diote kirolzaleak direla, eta, gazteen bi herenek kirolen bat egiten dutela esan dute. Batez ere, ondo pasatzeko, ariketa fisikoa egiteko edo kirola gustukoa dutelako egiten dute. Gazteek gehien egiten dituzten kirolak futbola, igeriketa eta txirrindularitza dira. 

- IRAKURKETA: Gazteen erdiek, gutxi gorabehera, irakurzale direla esan dute eta egunero euren aisialdiko tarteren batean irakurtzen dutela azaldu dute. Irakurzaletasuna handiagoa da nesken artean mutilen artean baino eta handitzen doa adina, klase soziala edota, bereziki, ikasketa maila igo ahala. Sarriago irakurtzen dituzte egunkariak liburuak baino. Egunkarien artean informazio orokorrekoak dira irakurrienak, eta heren batek baino gehiagok kiroletako egunkariak ere sarritan irakurtzen dituzte. Liburuen artean literaturazkoak eta entretenimenduzkoak nabarmentzen dira. Txostenean jasotako datuen arabera, gazteek nagusiagoek baino dezente gehiago irakurtzen dute euskaraz, bai egunkariak, bai liburuak. 

- POLITIKA: Araban, Bizkaian eta Gipuzkoan galdeketari erantzun diotenen artean bakarrik heren batek esan du politikarekiko interesa duela, eta dezente gutxiago dira horien artean politikaz etxekoekin edo lagunekin sarritan hitz egiten dutenak edo alderdi politikoren batetik hurbil sentitzen direnak. Izatez, alderdi politikoak dira, Espainiako Armadarekin batera, gazteen konfiantzarik txikiena duten erakundeak. Beraz, alderdien edo politikoen artean batek ere ez du gazteen oniritzia lortu. Dena den, inkesta egin dutenek diote hobekien baloratu izan diren alderdia eta buruzagi politikoa EAJ eta Juan Jose Ibarretxe direla, eta jarraian EA eta EB eta horien buruzagiak. Hala ere, politika aipatzen denean, gazteok gogoan gehien dituzten sentimenduak mesfidantza eta interesa dira. Batzuk axolagabetasuna aipatu dute, baita aspergarritasuna ere, eta oso gutxi dira konpromisoa, haserrea eta irrika bezalakoak. 

- ABERRIA: Beren burua ezkerrekotzat eta, batez ere, euskal herritartzat jotzen dute gazte horiek. Lotura handia dutela bakoitzak bere udalerriarekin eta orokorrean Euskal Herriarekin aitortu dute, baina ez Espainiarekin edo Europako Batasunarekin. Zentzu horretan, gehiago dira Euskal Herriaren independentziaren alde daudenak kontrakoak baino. Aipatzekoa da Euskal Herriarekiko lotura maila handitu ez den arren, bai egin duela gora independentziaren alde daudenen kopuruak. 

- EGOERA OROKORRA: Gazteok nota hobea eman diote Araban, Bizkaian eta Gipuzkoan bizi den egoerari Espainiakoari baino, bai modu orokorrean, bai zehatzago egoera politikoa, ekonomikoa edo soziala aztertu direnean. Gazteok ontzat eman dituzte egoera ekonomiko eta soziala, baina kritika zabala egin diote egoera politikoari. Diotenez, ez daude pozik demokraziak EAEn duen funtzionamenduarekin eta are gutxiago Espainian duenarekin. 

- EUSKAL AUTONOMIA ERKIDEGOA: Inkesta bete duten gazteek esan dutenez, pozik daude Arabako, Bizkaiko eta Gipuzkoako administrazioekin (hau da, udalekin, foru aldundiekin eta Eusko Jaurlaritzarekin), baina ez Espainiako Gobernuarekin. 

